
కడుఁ బ్రియ మెలర్పఁ గౌఁగిట నిడుముకొని సు

ఖానుభవలీలఁ బవళించె నంబుజాక్షి. 305



ఉ. అత్తఱి నత్తలోదరి రతాంతపరిశ్రమ మొందెఁ గావునం

జిత్తజువంటి నాయకుని చెక్కునఁ జెక్కు నురఃస్థలంబునం

గుత్తములైన గబ్బిచనుగుబ్బలుఁ గంఠమునం గరాబ్జముల్

హత్తుకొనంగఁ జేసి చెలువార వెస న్నిదురించె నంతటన్. 306



క. తెలతెలవాఱుటఁ గని ని

స్తులధృతి బేతాళభటులు తొలుతటి మగనిం

జెలిప్రక్కనునిచి సామ్రా

ట్కులమణి మణిమండలేంద్రుఁ గొని చని రబలా. 307



క. అని తెల్పునెడఁ బ్రభాతం

బెనయుట రవిరథతురంగహేషారవమో

యనం బక్షిరవము సెలఁగె

న్విని చింతాక్రాంత యగుచు వెస నిలు సేరెన్. 303



క. ఆకాంతామణి కుముద

వ్యాకోచం బెసఁగువేళ నలనాఁడు ధరి

త్రీకాంతుఁ జేరనరుగుట

కేకమతిం జిలుకఁ జేరి యిట్లని పలికెన్. 309



ఉ. ఓమకరందబిందునికరోమరమ్యసుగంధమాధురీ

శ్రీమృదువాణి కీరకులశేఖర యల్ల కళింగరాజక

న్యామణివార్త యే తెఱఁగున న్విననయ్యెను దన్మనోవిభుం

డేమి యొనర్చెనో యెచటి కేగెనొకో మణిమండనుం డొగిన్. 310

